
Shri Mallikarjuna Prapatti

శ్రీమల్లికార్జున    ప్రపత్తిః 

జయ జయ జయ శమ్భో ! జమ్భభిత్పూర్వదేవ
ప్రణతపదసరోజద్వన్ద్వ   ! నిర్ద్వన్ద్వ   ! బన్ధో !

జయ జయ జయ జన్మస్థేమసంహారకార  !

ప్రణయసగుణమూర్తే  !పాలయాస్మాన్ ప్రపన్నాన్  ॥ ౧॥
వధూముఖం వల్గదపాఙ్గరేఖమఖణ్డితానన్దకరప్రసాదమ్      ।
విలోకయన్ విస్ఫురదాత్మభావస్స మే గతిశ్శ్రీగిరిసార్వభౌమః ॥౨॥
కురఙ్గపాణిః  కరుణావలోకః సురోత్తమశ్చన్ద్రకలావతంసః  ।
వధూసహాయస్సకలేష్టదాతా  భవత్యసౌ శ్రీగిరిభాగ్యరాశిః  ॥ ౩॥
సన్ధ్యారమ్భవిజృమ్భితం  శ్రుతిశిరస్థ్సానాన్తరాధిష్ఠితం  

సప్రేమభ్రమరాభిరామమసకృత్సద్వాసనాశోభితమ్   ।
భోగీన్ద్రాభరణం  సమస్తసుమనఃపూజ్యం గుణావిష్కృతం

సేవే శ్రీగిరిమల్లికార్జునమహాలిఙ్గం     శివాలిఙ్గితమ్  ॥ ౪॥
యామూలం సచరాచరస్య జగతః పుంసః పురాణీ సఖీ

వ్యక్తాత్మా పరిపాలనాయ జగతామాప్తావతారస్థితిః  ।
దుష్టధ్వంస -సదిష్టదానవిధయే  నానాసనాధ్యాసినీ

శ్రీశైలాగ్రనివాసినీ    భవతు మే శ్రేయస్కరీ  భ్రామరీ  ॥ ౫॥
యత్తేజః పరమాణురేతదఖిలం నానాస్ఫురన్నామభిః

భూతం భావి భవచ్చరాచరజగద్ధత్తే   బహిశ్చాన్తరే ।
సా సాక్షాత్ భ్రమరామ్బికా  శివసఖీ శ్రీశైలవాసోత్సుకా 

దిశ్యాదాశ్రితలోకకల్పలతికా  శ్రేయాంసి  భూయాంసి నః ॥౬॥
శరణం తరుణేన్దుశేఖరశ్శరణం  మే గిరిరాజకన్యకా ।
శరణం పునరేవ తావుభౌ శరణం నాన్యదుపైమి  దైవతమ్  ॥ ౭॥
ఇతి శ్రీమల్లికార్జున    ప్రపత్తిః   సమాప్తా ।

